
Minbiziaren aurkako terapiek albo ondorioak izan ohi dituzte: desnutrizioa, goragalea, beherakoa, idorreria... Sintoma asko elikadura egokiaren bidez murriztu edo desagertu egin daitezke.

Dietaren garrantzia minbiziaren tratamenduan

Elikadura

Kristina Perez

Minbiziak jotakoan, gorputzean zelula anormalak kontrolik gabe hazten eta hedatzen dira, eta zelula horiek ehunak eta organoak hondatzen dituzte. Minbiziaren aurkako hainbat tratamendu daude. Kirurgia da minbiziaren aurkako borrokan erabiltzen den tekniketariko bat. Batzuetan tumorea kentzea nahikoa izaten da, baina gehienetan kirurgiarekin batera beste tratamenduren bat ezartzen da gehiago ziurtatzeko: kimioterapiak, erradioterapiak, hormonoterapiak eta tratamendu biologikoak. 

Tratamendu horiek gero eta aurreratuagoak daude, eta minbizia sendatzeko aukerak gaur egun lehen baino handiagoak dira; hala ere, minbiziaren aurkako terapiek albo ondorioak izan ohi dituzte. Albo ondorio horien sintoma asko elikaduraren bidez murritz edo desager daitezke. Kontuan izan behar da sintomak ez direla paziente guztietan era berean agertzen, baina albo ondorio batzuk beste batzuk baino orokorragoak dira. 

Askotan agertzen den ondorio bat desnutrizioa izaten da. Egoera hori ahal den neurrian saihestu behar da, oso garrantzitsua baita pazienteak pisu egokia izatea, bai tratamenduaren tolerantziarako bai gaixotasunaren bilakaerarako ere. 

Gutxi eta sarri jatea 

Pertsonak behar duen energia eta nutrienteak dieta bidez ziurtatzea ezinbestekoa da pisu egokia izateko edo lortzeko, beraz, jateko gogoa estimulatzen duten nutrizio aholkuak ezarri behar dira. Horretarako, elikagaiak bolumen txikikoak eta energetikoak izan behar dira, eguneroko dieta 6-7 otorduetan banatuta egotea komenigarria da, gainera pazientearen gustukoak izan behar dira elikagaiak. Digestioa errazteko dietaren testura ere moldatu behar da batzuetan, dieta bigun bat emanez, ondo murtxikatzeak eta poliki jateak ere digestio prozesua errazten baitu. 
Goragalea arintzeko 

Batzuetan, tratamendua jaso eta gero botagalea azaltzen da. Momentu horietan ur gutxi duten elikagaiak jatea da aproposena, likidoak otorduetatik kanpo eta trago txikietan hartzea; elikagaiak giroko tenperaturan edo hotzak hartuz gero, botagalea murriztu egiten da. Kontuan izan behar da momentu horietan ez dela jatera behartu behar; gustukoak diren elikagaiak sintoma gabeko faseetarako gorde behar dira, orduan energia eta nutrienteak emateko. 

Dastamena murriztuta 

Disgeusia eta hipogeusia izan ohi dute, halaber, minbiziaren kontrako tratamendua jasotzen duten pertsonek, hau da, elikagaiaren zaporea aldatzen zaie edo murriztuta izaten dute dastamena. Horretarako, platerak espezieekin gehiago ondu eta elikagaien tenperatura zaindu behar da, oso hotzak edo beroak izan ez daitezen. 
Ager daitekeen beste arazo bat txistuaren murrizketa da; hau gertatzen bada, elikagai lehorrak alde batera utzi eta mamitsuak aukeratu behar dira, saltsak eta kremak esate baterako. Beste aukera on bat izotz-kubo koskorrak ak miazkatzea da, batez ere fruta zukuz egindako izotzak. 
Beherakoari aurre egiteko 

Beherakoa azaltzen bada, zuntz disolbaezina (produktu integralak) baztertu behar da, kafea, tea, txokolatea eta substantzia garratzak heste lodien estimulatzaileak baitira. Sukaldatzeko era sinplean izan behar da egosia, labean edo plantxan gantz gutxirekin. Gorputz likidoen galera ere kontrolatu behar da: elikaduran likidoak eta elektrolitoak hartu. 

Idorreria azaltzen bada, neurri dietetikoen helburua da gorotzaren bolumena eta ur kopurua neurriz handitzea, libratzea estimulatzeko. Horretarako, dietak zuntz, ur eta gantz nahikoa izan behar du, eta, noski, elikagai lehorgarriak alde batera utzi behar dira. 

Neurri dietetiko horiek betez gero eta ahal den neurrian aktibitate fisikoa eginez, pazientearen bizi-kalitatea hobe daiteke, baita desnutrizio arazoa baztertu ere; hala, minbiziaren aurka borrokatzeko indartsuago sentituko da.
